
quoy qu'ils ſouffriſſent beaucoup. Mais à la fin voyant qu'ils n'aprenoient rien de ce qu'ils cherchoient, ils iugerent que comme ils eſtoient eſchapez, Clelie pourroit auſſi eſtre eſchapée : ainſi, ils creurent qu'il eſtoit à propos de s'en retourner à Capouë, afin de voir ſi quelqu'vn ne l'y auroit point remenée. Si bien que cette legere eſperance ayant paſſé du cœur de Clelius dans celuy d'Aronce, le rendit capable de ſonger à chercher les voyes d'y retourner. Il est vray que le hazard leur en fournit vne : car ils trouuerent un Chariot vuide, que le tremblement de Terre n'auoit fait que renverser, & qu'engager ſous des Cendres comme on le remenoit à Capouë. De ſorte que l'ayant deſgagé, & s'eſtant trouué vn homme qui le ſçavoit conduire, ils ſe mirent dedans, apres que les moins affligez

